
ГРАЃАНСКА АКЦИЈА ЗА ПОШУМУВАЊЕ НА МАКЕДОНИЈА
На 12 март ќе се садат два милиона дрвца 
Пејачи, актери, бизнисмени, новинари и извидници вчера засадија 200 чемпреси во катлановска Брезица и го означија стартот на акцијата "Ден на дрвото - засади ја својата иднина"
	Оваа акција за пошумување се реализира на иницијатива на оперскиот пејач Борис Трајанов, а иницијативниот одбор сега има стотина членови. 
Вчерашната акција за пошумување на Катланово, како што рече Трајанов, е најава за големата акција за пошумување на 12 март годинава, кога на 25 локации во земјава ќе бидат засадени два милиони дрвца. 
"Ова е граѓанска иницијатива во еден ден да се засадат 2 милиона садници, колку што има жители во државата. Сега сме на место каде има многу мртви дрвја, а бидејќи популацијата на Македонија не ја сочинуваат само луѓето, туку и растителниот свет, решивме да засадиме нови дрвја и за 10 години Македонија да стане земја со најмногу шуми на Балканот", рече Трајанов. 
Тој објасни дека за да ја реализираат акцијата за пошумување помош добиле од ЕУ, УСАИД, УНДП, но и од Владата која обезбедила два милиона и 35 илјади садници и логистичка поддршка. 
"Пред точно шест месеци со премиерот Никола Груевски бевме на оваа локација кога овој регион гореше. Тогаш Владата одлучи дека веднаш по санирањето на пожарите да пристапи кон пошумување на целата држава. Поради тоа Владата одлучи да стане партнер во овој проект", рече Ивица Боцевски, портпарол на Владата.
Трајанов ги повика сите граѓани на Македонија на 12 март да се вклучат во големата акција за пошумување. Во катастрофалните пожари што минатото лето ја зафтија Македонија изгоре 35 илјади хектари шума. (Е.А.) 


